
పాంచాలీపరిణయము











	క.	
గంధవహ సఖసమీపగ, గంగాక్షత పుష్పధూప కల్పితపూజా

బంధుర ధనురస్త్రముల సు, ధాంధఃపథయంత్రమత్స్య మటుచూపి వడిన్.



	 







	శా.	
ఆవేళన్ ద్రుపదాత్మజుండు సహజాహస్తాజ్ఞనుం బట్టి బా

హావిన్యాస మెలర్ప దిక్పతులతో నాడెన్ దొరల్ వింటిరా

యీ విల్లెక్కిడి యెవ్వఁడేని గగనప్రేక్ష్యోచ్చలల్లక్ష్యమున్

రీవిన్ బంచశరిన్ హరించిన యతండే భర్త యిక్కొమ్మకున్.



	 







	శా.	
బాహాస్తంభవిజృంభమాణబలశుంభత్కీర్తికిన్ జాపవి

ద్యాహంకారపరాక్రమక్రమణదక్షారాతికిన్ ఖ్యాతికై

యాహా నేఁడిదె కేల విల్లుకొని లక్ష్యం బేసి పాంచాలిఁ గొన్

బాహూత్పన్నున కిట్టిచో నొడలు డాఁపం జెల్ల దొక్కింతయున్.



	 







	మ.	
అని యాసల్ గనిపించనాడి ప్రభుచర్యల్ గాంచి పాంచాలి కి

ట్లను దిగ్దేశమహీశకోటి భవదీయఖ్యాతకళ్యాణద

ర్శనవాంఛం జనుదెంచెఁ గాంచితె జరాసంధాంశు మద్భూ సుయో

ధన దుశ్శాసన శల్య సాళ్వముఖి నేతల్ వీరు శాతోదరీ.



	 







	మ.	
ఇతఁ డంగేశుఁ డతండు కేరళవిభుం డీరాజు చేదిక్షమా

పతి వీఁ డాహవదోహలాహిప మహాబాహాకఠోరాసి ఖం

డిత ఖండేతర గర్వధూర్వహనుఁ డీనేపాళుఁ డారట్టక

క్షితిపాలుండు విలోకనీయుఁడు సుమీ శీతాంశుబింబాననా.



	 







	శా.	
ఏరాజుల్ సరిసాటి సోదరశతం బిర్వంకలం గొల్వఁగా

రారాజు న్మరి చీరికింగొనఁడు నీరంధ్రాష్టసంపత్కళన్

రేరా జన్వయకర్తగాఁగల కులశ్రేష్ఠున్ గళాకోవిదున్

రారాజుం గనుగొంటె మానధనునిన్ రాకేందుబింబాననా.



	 







	శా.	
అర్ణోరాశిఁ దృణీకరించి వెలిచెట్టట్టిట్టు గావించి దృ

క్కర్ణస్వర్ణపదాంగదప్రియసఖుం గద్దించి యుద్దామసం

పూర్ణోదారత నీడుజోడుగనఁ డీభూలోకచింతామణిం

గర్జుం గంటివె వర్ణనీయుఁ డబ లాకర్ణాంతనేత్రోత్సలా.



	 







	సీ.	
కాంభోజభూభర్తఁ గంటివా కమలాక్షి వరహయారోహ రేవంతుఁ డితఁడు

కాశ్మీరమహికాంతుఁ గంటివా కంజాస్య కుంకుమపంకభోగాంకుఁ డితఁడు

గాంధారధాత్రీశుఁ గంటివా గజయాన సప్తతంత్రీవాద్యచతురుఁ డితఁడు

గౌళధరాధ్యక్షుఁ గంటివా కనకాంగి సంగీతవిద్యాప్రచండుఁ డితఁడు

		 ఈ పేజీలో చివరి మార్పు 26 ఫిబ్రవరి 2022న 06:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

